
OGLEDALO I FLAŠA 

 

Danas je peti dan festivala. 

Jutros sam mislio da sanjam. 

Probudilo me dobovanje kiše po limu koji stoji iznad balkona spavaće sobe. 

Vrata su bila otvorena.  

Ustao sam i pogledao.  

Mokra ulica, automobili. 

Izgleda kao da kiša vrije iz ulice i sa krovova automobila. 

Poslije onoliko sunčanih dana, osvježenje. 

Jučer je dan protekao uobičajeno. 

Festivalska atmosfera se osjeti. 

Na pauzi su učesnici glumačkih radionica koji s oduševljenjem pričaju o radu sa Senadom. 

Gledam ih, vesela, energična mladost, zaljubljenici u teatar. 

Predstava. 

Dramska sekcija Prve gimnazije iz Zenice. 

Počelo je. 

Sjede i pričaju. 

Pomalo prelazi u dosadu. 

Onda odjednom ludilo na sceni. 

Stekao sam dojam da je njihov „vođa“ Tarik namjerno usporio radnju, da mi, publika, svašta 

pomislimo, a onda da nam pokaže energiju, ogromnu energiju na sceni. 

Dva puta sam „umro“. 

Prvi put kad je glavni lik razbio ogledalo, a drugi put kad je razbio flašu.  

A dno flaše je prijetilo na sceni. 

Srećom, sve se dobro završilo, samo mali zavoj na desnoj ruci glumca. 

Mladalačko neiskustvo, buntovništvo na sceni. 

Večeras drugari iz Tuzle. 

Oni uvijek prave urnebesne predstave, nema sumnje da će i večeras biti tako. 

Idemo dalje. 

RAZGOVOR                                             ALDIN 

SA…                                                      OMEROVIĆ 
ČLAN STRUČNOG ŽIRIJA 

 

 

 

 

 

 

 

 

 

 

 

Član stručnog žirija je Bugojanac, glumac Narodnog pozorišta Sarajevo, mogu slobodno 

reći i domaćin festivala Aldin Omerović. Festival je na pola puta, četiri predstave su iza 

nas. Možeš li napraviti neki rezime? Kako ti se čini ovogodišnja selekcija? 

Čini mi se jako zanimljivo, kao i svake godine. Festival ide svojim tokom, sve je bolji, veći, 

ljepši. Sve više krasi naš grad. Predstave su jako pametno i lijepo selektovane. Ima od svega 

ponešto, žanrovi su raznoliki. Taj pristup je, naravno, potreban, vidi se raznolikost u sadržaju i 

publika očekuje da ima i komedije, i drame, i teške egzistencijalne teme. Apsurd, satira, treba 

nam svega onoga šta raznolikost pozorišta nudi i nosi. Tako da, za sad je vrlo obećavajuće, 

radujem se preostalim danima i da to fino sve privedemo kraju. 

 

Jesi li ponosan što si iz ovog rada (prvenstveno zbog  FEDRE), i na sve ove mlade ljude 

koji budu u publici? 

Mala je riječ ponosan. Zaista, zato što sam obišao mnoge festivale sa Narodnim pozorištem i 

sa bezbroj predstava u Bosni i Hercegovini, razne profesionalne festivale i u regionu, pa i u 

Evropi. U odnosu na to koliki je grad i šta nudi, u odnosu na organizacijski nivo festivala, ovo 

nema nigdje. Tako da je ponosan preblaga riječ, srce mi je ogromno. 

Da, razumijem te, ovdje nekako festival ima dušu.  Evo, ponovno si u žiriju, znaš li koji 

put? Ono što često spominjem kroz razgovore su okrugli stolovi. Sinoć nisi bio blag, a 

mislim da se to na ovim okruglim stolovima i ne očekuje. Je li teško nekad sugerisati, 

suzdržati se da kažeš sve ono što pomisliš ili ne?   

Što se tiče broja žiriranja na FEDRI, pa ne znam, nije ni bitno. Moj utisak je da su okrugli 

stolovi FEDRE svojevrsna predstava. Toliko i traju! Kao da publika dođe da gleda nastavak i 

neku drugu predstavu. To je zaista za svaku pohvalu. Na festivalima na kojima sam bio, čak i 

profesionalnim, nema te vrste otvorenosti u komunikaciji i razgovorima u odnosu na ono šta se 

gledalo. To je jedan od sigurnih problema, uz organizacijske. Treba dovesti ljude koji su voljni, 

koji su kompetentni da otvore diskusiju. Onda je tu i tradicija, navika publike da dolazi. Ovdje 

nikad nije bilo problema s tim. Publika po defaultu, nakon kraja predstave, očekuje da, ako ne 

uđe na okrugli sto, kao da ništa nije ni bilo na predstavi, što na drugim festivalima, u drugim 

gradovima zaista nije tako. Ovdje je to zaista u jednoj odgojno-obrazovnoj funkciji, isključivo 

mlade publike koja dolazi u pozorište. Zato mi, kao članovi žirija, tu svoju obavezu tako 

ozbiljno shvatamo, u tom smislu, da ne da mi učimo mladu publiku kako treba gledati 

predstavu, nego kako je poželjno pohvalno artikulirati svoje misli u odnosu na ono šta si 

pogledao, šta si doživio gledajući tu predstavu i da je taj protok misli koji je konkretan, brz, 

efikasan, u odnosu na kompletan doživljaj tvog tijela i tvog uma. Svrha samog pozorišta je da 

obrazuje, da educira, da nas razvija.  

 

Nekako mi se čini da učesnici dobro prihvataju kritiku. Razgovarala sam i sa Ognjenom 

Todorovićem kojem ste kao žiri uputili kritiku i on govori da će poslušati, da će raditi na 

tome. Čime ćeš se voditi prilikom ocjenjivanja i odlučivanja o najboljim? Šta je ono što 

tebe sad zanima kao profesionalnog glumca? 

Pa ja uvijek gledam neki cjelokupni utisak kad je u pitanju bilo koji segment predstave. Svaki 

od tih segmenata obradim izdvojivši kompletan utisak koji je ostavio na mene i kako je pojedini 

umjetnik iskoristio do maksimuma materijal na kom radi i svoje osobenosti kao umjetnika, kako 

je sve to skupa spojio i izvukao maksimum, jer ja mislim da je to negdje uvijek i cilj. I glumci 

i režiseri nastoje da iz onog šta dobiju u materijalu uvijek izvuku maksimum. Pitala si me o 

mom kriteriju ocjenjivanja, dakle, on će biti baziran na onome šta je ko iz čega izvukao. U 

konačnici, nije bitno samo šta mi imamo, nego šta od toga napravimo. Ja mislim da je to 

generalno važno za sve.  

 

I za kraj, interesuje me šta je tebe usmjerilo da budeš ono što si danas - glumac? Da li je 

to Bugojno? Da li je to FEDRA? 

Nema tu puno odgovora, osim jednog. Da nije bilo FEDRE i da nije bilo ovog pozorišta, ja ne 

bih bio glumac. Tu sam počeo da igram, naravno, kroz gimnaziju, usmjerenje profesorice, kako 

i današnja djeca dolaze. Ali da nema ovoga, djeca iz gimnazije ne bi imali gdje doći da igraju. 

I jednostavno, to je bio neki prirodan put, moj početak ovdje, a onda pokušaj na akademiju, 

upis, i dalje je samo išlo. 

 

Hvala ti puno za ovaj razgovor! 

SA PREDSTAVE                                             PRVA 

''STRAH TIJELA OD PODA''              GIMNAZIJA                   

                                                                    U ZENICI 

SA                                                      PREDSTAVA 

OKRUGLOG STOLA          ''STRAH TIJELA OD PODA'' 
 

 

 

 

 

 

 

 

 

 

 

 

 

 

 

Senada Milanović, moderatorica Okruglog stola, pozdravila je prisutne i predstavila 

najmlađi ansambl na Festivalu, učenike Prve gimnazije iz Zenice, pobjednike Festivala 

srednjoškolskog dramskog stvaralaštva Bosne i Hercegovine, koji se održava u Konjicu. Navela 

je da je tekst autorice Katje Grcić nagrađen 2019. godine nagradom „Marin Držić“ i da nije 

izvođen u profesionalnim pozorištima do sada. Tema teksta je porodično nasilje i to šta se 

dogodi kada ljudi pokušaju potisnuti i zaboraviti. Zatim je predstavila ansambl i režisera 

predstave, a ujedno i glumca Tarika Babića i pitala ga o procesu nastanka predstave. 

Tarik Babić, režiser i glumac u predstavi, odgovorio je da su uslovi u kojima su spremali 

predstavu bili tipično školski, naglašavajući da su radili u učionici i poslije su prilagodili 

podrumski prostor da bi nesmetano imali probe. Navodi da tehnika nije imala nikakve uslove i 

da su na mikseti radili prvi put u Konjicu, ali želja da ovu temu iznesu publici bila je velika. 

Senada Milanović ga je pitala kako je došao do teksta i kako se odlučio za ovu temu. 

Tarik Babić ističe da je tekst dobio od svoje profesorice Razije Rebihić kojoj se zahvalio na 

strpljivosti i podršci koju im je davala tokom rada. Tekst im se svidio zbog teme koja nije bila 

svakidašnja, ali je omogućavala slojevito prikazivanje likova. Dodao je da su tada već radili 



  53. TEATARSKI FESTIVAL BIH 
FEDRA 

2025. 

6 
 

predstavu „Mi djeca sa kolodvora Zoo“ i da ih takve teme zanimaju. Odlučili su da tekst 

prilagode i dodaju mu lokalizme, da bi bili razumljiviji publici. 

Senada Milanović se obratila glumcima i pitala kako je njima bilo raditi te likove i da li su se 

mogli poistovjetiti sa likovima. 

Tarik Babić je odgovorio da on nije prvobitno htio da glumi, naglašavajući da je prvenstveno 

želio da režira ovu predstavu, ali se ta uloga sama po sebi nametnula njemu. 

Eda Omeragić, glumica u predstavi, podijelila je svoje iskustvo sa likom Majde, djevojke u 

kolicima. Razrađujući lik, ona je razmišljala o djevojci, njenoj biografiji, invaliditetu i sama po 

sebi se nametnula ta govorna mana, koju je kasnije pojačala. Teško joj je bilo glumiti ovaj lik 

jer je najtragičniji, bez obzira što uveseljava publiku svojom duhovitošću. 

Senad Milanović čestitao je ansamblu na hrabrosti da se bave temama, zahvalio se profesorici 

što im je preporučila ovaj tekst i na osnovu svog glumačko - režiserskog iskustva, mladom 

režiseru je dao neke preporuke koje bi mu mogle olakšati dalji rad. Rekao je da mora poraditi 

na tempu predstave jer je tek posljednja trećina predstave držala pažnju, da nema viziju sebe 

kao glumca jer je i sam na sceni i da bi se popravio, mora naći nekoga ko će mu iskreno davati 

sugestije u vezi njegove glume. Naglasio je da mu se svidjela Edina uloga i način na koji se 

uhvatila u koštac s ulogom. Dao je komplimente i Heni Husić na scenskoj prisutnosti. Upozorio 

je na važan segment u pozorištu, a to je sigurnost glumaca na pozornici, aludirajući na razbijeno 

staklo na sceni i povredu koju je glumac dobio prilikom izvođenja te scene. 

Dženita Imamović-Omerović, čestitala je glumcima na strasti i motiviranosti koja se mogla 

primijetiti na sceni. Rekla je da je i sama bila učenica Prve gimnazije u Zenici i da su i oni kao 

učenici imali različite aktivnosti u prostoru škole u kojem i sami vježbaju i izrazila je 

zadovoljstvo da se još uvijek koristi taj prostor i da su učenici zadržali kreativnost i sklonost ka 

umjetnosti u njenoj školi. Pohvalila je i kako su pristupili tekstu ozbiljno i posvetili se ulogama. 

Složila se sa Senadovim sugestijama i dodala da postoji ta strast na sceni, ali da ona mora biti 

pod kontrolom. 

Aldin Omerović, član stručnog žirija, pohvalio je svježinu i mladalačku energiju koju su 

iznijeli na sceni i izrazio zadovoljstvo što je na Festivalu vidio mnogo mladih zainteresiranih 

za pozorište iz različitih gradova. Žiri je bio potresen iznesenom temom i načinom na koji je 

ansambl iznio tu temu. Pohvalio je način rada dramske sekcije i da je profesorica imala 

povjerenje u ekipu pa im dala slobodu rada i bila podrška. Naglasio je da je autentična energija 

i plemenitost srednjoškolaca uspjela ispričati jednu potresnu socijalnu priču čija je tema 

porodično nasilje, vidjela se koncentriranost na uloge, naročito djevojke u kolicima. Naglasio 

je da, koliko god on volio zenički naglasak, glumci moraju poraditi na dikciji jer im akcent 

onemogućava dobar izgovor, ne čuju se dovoljno, posebno kad nisu u prvom planu. Izdvojio je 

izbor muzike koja se odlično uklopila u scenu. Zamolio ih je da uvaže sve sugestije koje su čuli 

na okruglom stolu, da ne bi ponavljali i da nastave da rade ovakvom energijom. 

Marko Misirača, član stručnog žirija, pridružio se čestitkama i rekao je da je bio pomalo ljut 

na režisera jer je doveo glumce u opasnost sa razbijenim staklom sve dok nije shvatio da je 

režiser, ustvari, dječak koji glumi na sceni. Posavjetovao je Tarika da su opasne scene za filmski 

set, a da u pozorištu daje prostor za kreativna i stilizovana rješenja ovakvih scena. Svidjela mu 

se partnerska igra i sugerisao im je da ne igraju frontalno puno scena jer to je za iskusne glumce. 

Dodao je da mu se tekst svidio jer nudi mogućnost profesionalnim pozorištima da urade 

slojevitu i asocijativnu predstavu, koja obrađuje psihološke profile likova, problem oprosta 

žrtve, transgeneracijsko prenošenje nasilja…Zanimalo ga je gdje su glumci sticali znanja o 

pozorištu i gdje su gledali predstave. 

Hena Omeragić, glumica u predstavi, odgovorila je da redovno gledaju predstave Bosanskog 

narodnog pozorišta Zenica, naglasivši da neki od njih učestvuju na radionicama kada imaju 

priliku, a da su se prvi put prije dvije godine susreli u Studiju teatar iz Zenice. 

Vanesa Glođo, članica stručnog žirija, obratila se Tariku kao budućem režiseru jer ima jaku 

intuiciju koja je vidljiva. Rekla je da se osjetilo da se sav dao u ovu predstavu i da mu je stalo 

do svake sitnice kao i da je o svemu promišljao i ništa nije slučajno. Zamolila ga je da ovaj žar 

zadrži kad uđe u režiserski posao za dvadeset godina, da ne zaboravi energiju koja ga je nosila. 

Zaželjela im je svima da se bave pozorišnom umjetnošću kao dramaturzi, režiseri, glumci…  

Senad Jusić Čupo, član žirija publike, osvrnuo se iz ugla publike i rekao da je čuo previše 

pohvala sa kojima se i sam slaže, ali on misli da se sve pohvale odnose na zadnju trećinu 

predstave. Naglašava da su prve dvije trećine bile monotone i da moraju raditi na ujednačavanju 

tempa predstave. 

Vanesa Glođo je dala savjet režiseru da bi mogao ukloniti ambijentalnu muziku na početku, 

time bi se glumci bolje čuli i razbila bi se ta monotonija. 

Željko Milošević je za kraj rekao da radi trideset godina sa mladim ljudima, te da je primijetio 

da ovaj ansambl upija svaku riječ koja je rečena na ovom okruglom stolu, i dobro i loše, bez 

ljutnje i izdvojio je to kao najvrjedniju karakteristiku ovog ansambla. 

KNJIGA                      ''STRAH TIJELA OD PODA'' 

UTISAKA                              PRVA GIMNAZIJA U ZENICI 

 

 

 

            „Predivni glumci, muzička    

        pratnja za pohvalu, scenariji i 

radnja jako dobra! Sve pohvale.“ 

 

„Ovaj komad sigurno ulazi u užu 

konkurenciju za pobjedničku predstavu. 

Prijatno sam iznenađen 

kvalitetom glume zeničkih 

gimnazijalaca, bolji su čak i od velikih 

iskusnih amatera - ARCHY.“ 

 

 

„Super su bili, oduševljena sam.“ 

 

„Početak je jednoličan i pomalo 

dosadan. Dinamika je malo pala, ali sve 

u svemu super.“ 

 

„Go Tarik, go...“ 

 

„Hrabro je govoriti o ovoj temi! Bravo!“ 

 

„Toxoplazma je parazit.“ 

 

„Super je bilo.“ 

 

„NE OPRAŠTAJ.“ 

 

         „Buraz, naježila sam se.“ 

 

                                    „Super, sve za 5.“ 

 

„BRAVO!!!“ 

 

„Predobro.“ 

 

„Prejako.“ 

 

„Super početak, lud kraj.“ 

 

„Ako nećeš poljubac, moraš da patiš.“ 

 

„Stvarno fenomenalno, originalno 

skroz..“ 

 

„Ko plaća ovoliku scenografiju.“ 

 

„Odlično smišljeno i odigrano.“ 

 

„Tariče, upisuj režiju.“ 

RAZGOVOR                                              TARIK 

SA…                                                                  BABIĆ 

                                                                                                  REŽISER PREDSTAVE 

  ''STRAH TIJELA OD PODA'' 

 

 

 

 

 

 

 

 

 

 

 

 

 

 

 

 

 

 

Peta predstavu u okviru takmičarskog programa 53. FEDRE dolazi nam iz Zenice, u 

pitanju je Prva gimnazija sa predstavom „Strah tijela od poda“ u režiji Tarika Babića, a 

pored toga je i glumac u istoj. Prije svega, čestitke za sjajnu predstavu koja obrađuje jako 

važnu, ali i bolnu temu. Zašto baš ovaj tekst?   

 

Što se tiče izbora teme, profesorica nam je predložila ovaj tekst jer je znala da mi volimo ove 

malo teže teme, aktuelnije, bitnije. Prvo što nas je privuklo, jeste kvalitet teksta i njegova 

slojevitost i koliko su u stvari realne te situacije i likovi, ali jednako nas je privukla i mogućnost 

da ih istražujemo. Što se tiče teme, mi nekako u ovom ansamblu uvijek idemo za temama koje 

su aktuelne i udarne, a nama su jako bliske, tako da je naša prva predstava koju smo radili bila 

„Mi djeca s kolodvora Zoo“. To je predstava koja je obrađivala temu narkomanije, a to je nešto 

s čime se mi mladi svakodnevno suočavamo. U ovoj predstavi se bavimo problemom nasilja. 

Nismo je samo radili da to bude stop nasilju, nego i da pokušamo da istražujemo posljedice tog 

nasilja, traume koje se stvore ako se dovoljno ne istražuju. Ako se dovoljno ne suočavamo sa 

njima, to može da pređe u nešto dosta veće i dosta gore, u smislu da ne utiče samo na osobu 

koja ima traumu, već i na čitavo društvo.  

Mi smo u predstavi mogli da vidimo kroz likove četvero djece način na koji su oni 

doživljavali nasilje od strane svoga oca. Koliko je tebi bilo teško, izazovno režirati, a u isto 

vrijeme i glumiti sina? 

 

Bilo je poteško. Da sam imao manju ulogu, bilo bi u redu jer bih ja većinu onda mogao da 

gledam. Međutim, većim dijelom predstave, ja sam na sceni. U suštini, proces je tekao tako što 

sam imao od ostalih indikacije šta je dobro, a šta nije. Ali, i ja sam nekako na sceni uspio da 

vizualiziram otprilike kako će to da izgleda. Generalno, što se tiče režijskog dijela, dosta toga 

je planirano unaprijed, pa smo onda na probama gledali kako to funkcioniše. U svakom slučaju 

sam sve konstantno provjeravao sa ostatkom grupe. 

 

Nisam čitala tekst, ali ima ovdje i crnog humora. Da li je tako u tekstu ili ste vi to provukli 

naročito kroz ulogu sestre u kolicima? 

 

Tako je u tekstu, samo što je Eda napravila nevjerovatnu izvedbu. Stvarno sam toliko ponosan 

na sve i jednog svog kolegu ovdje. Ali, evo, pogotovo na Edu koja je dodala i tu govornu manu. 

Sjećam se  momenta kad je ona to otkrila, ja sam joj rekao da zvuči dobro, ali i da pazi da je ne 

ponese i ona je to apsolutno ispoštovala i nije otišla u patetiku, tako da je publika super reagirala 

na njenu ulogu.  

 

Sinoć je bio i okrugli sto.  Prvi put ste u Bugojnu na Festivalu.  Imao si nezgodu na sceni, 

gdje u jednom dijelu razbiješ staklo. Sinoć te je žiri kritikovao zbog toga, odnosno 

sugerisao da se to ne radi tako. Kako je ruka i kako si prihvatio tu kritiku? 

 

Ruka je dobro. Što se tiče te kritike, mislim, iste sekunde sam je razumio. Osjetio sam na svojoj 

koži posljedice. Ne mogu da zamislim kakva bi situacija bila i kako bih se ja lično osjećao da 

se neko drugi povrijedio, a ne ja. Žiri je u svakom slučaju potpuno u pravu kao i uvijek, 

pogotovo za to. 

 

Hvala vam puno na razgovoru i nadam se da se vidimo kada bude proglašenje 

pobjednika!  

FEDSIKON 

 

 

 

 

 

 

 

 

 

 

 

 

Ime i prezime: Eda Omeragić 

 

Mjesto iz kojeg dolazite: Zenica 

 

 

 

Da možete birati bilo koje vrijeme u 

kojem biste živjeli – prošlost, sadašnjost 

ili budućnost – šta biste izabrali i zašto?  

Birala bih sadašnjost jer je jedino vrijeme u 

kojem zaista mogu djelovati, griješiti i rasti. 

Prošlost je prošla, budućnost je neizvjesna, 

ali sadašnjost je mjesto gdje se život dešava. 

 

Koliko godina ste u teatru i sjećate li se 

prve uloge? 

U teatru sam tri godine u kontinuitetu, a 

svoje prve uloge se dobro sjećam jer mi je 

mnogo prirasla srcu. U pitanju je predstava 

“Mi djeca s kolodvora Zoo”, a uloga je bio 

lik “Ace” koji je i danas jedan veliki dio 

moje ličnosti. 

 

 

 

 

 

 

 

 

 

 

 

 

Kada biste emociju mogli glumiti do 

savršenstva, koju biste izabrali i zašto? 

Glumila bih ljubomoru. Zato što je to 

emocija koja mnogo govori, ali se rijetko 

iskreno pokazuje. 

 

Da li je improvizacija talent, vještina ili 

nužda i koliko je zapravo koristite? 

Ja mislim da je improvizacija sve troje. 

Talenat je kad ti prirodno dolazi, vještina 

kad je vježbom izbrusiš, a nužda kad je 

jedini izlaz iz haosa. 

 

Šta biste poručili sebi na početku 

pozorišnog puta? 

Ne moraš potpuno suosjećati s likom da bi 

ga istinito donijela. Tvoja dužnost nije da ga 

voliš, već da ga razumiješ. Granica između 

tebe i tvog lika neka postoji, jer ti si glumac, 

a ne žrtva. 

VEČERAS                                             TAKMIČARSKI  

Pozorišna dvorana                                                                                                       PROGRAM 

20,30 sati 

  

Pozorište mladih Tuzle 

SRETAN ROĐENDAN 

(Autor teksta: Adnan Mujkić po motivima romana ''Životinjska 

farma'' Georga Orwella) 
 

Režija: Adnan Mujkić 
 

Igraju: 

Mirza Mujagić - Otac i Konj Bokser 

 Ajla Mušanović - Majka i Kobila Clover  

Adi Atlić - Sin i svinjac Napoleon 

Daina Anić - Svinja Skiler  

Tarik Dedajić - Pas Roko  

Melisa Smajić - Svinja Snobel  

Elma Smajilbegović - Krava Mjuriel 

Nedžma Hasanhodžić - Kokoš Poli  

Eldar Hamzić - Kokoš Moli 

Tarik Ćivić - Maršal i gazda farme  

 

Scenografija: Hari Ejubović 

Kostimi: Edina Topčagić 

Maska: Asja Bratovčić 

Izbor muzike: Amila Beširović 

Rekvizita: Nedžma Hasanhodžić, Tatjana Aćimović i Amar Junuzović 

Dizajn tona: Mateo Marijanović 

Dizajn svjetla: Edin Džaferović 

Tehnika: Mahir Smajilbegović i Andi Kapidžić 

Dizajn plakata: Adi Atilić 

Foto/Video: Ajdin Aldobašić, Lamija Redžepagić i Una Storia Studio 

O PREDSTAVI: 

Predstava „Sretan rođendan“ nastaje kao kolektivni maturski rad učenika četvrtog razreda 

Srednje „Savremeno - umjetničke škole“ Tuzla (smjer: Izvedbeni animator dramske umjetnosti 

i edukacije) u produkciji Pozorišta mladih Tuzla. Glumci u predstavi, pod mentorstvom i u režiji 

Adnana Mujkića, bavili su se istraživanjem historijskih refleksija i savremenim razumijevanjem 

„Životinjske farme“ autora Georgea Orwella. 

Radnja predstave smještena je u jednu od balkanskih porodica u kojima se proslava djetetovog 

rođendana, pored zabave od značaja za dijete, još uvijek doživljava kao povod za porodična 

okupljanja na kojima na površinu uglavnom isplivaju nerazriješeni porodični i bračni odnosi, 

ovisnost o alkoholu, strah od neizvjesnosti i nezaposlenosti, te ilegalno posjedovanje oružja kao 

gorući problem u Bosni i Hercegovini. 

Tako na ovoj proslavi na kojoj se slavi 15. rođendan dječaka i uz prisustvo društva iz njegovog 

razreda, dolazi do propitivanja tema nasilja u porodici, utjecaja političkih sistema i društvenih 

procesa na ishode u odgoju. U krajnosti, kroz djecu, koja se, umjesto rođendanske zabave, po 

uputama oca zapravo igraju uloga iz Orwellove „Životinjske farme“, propituju se današnji 

međusobni odnosi djece i mladih, kritikuju nasljeđeni obrasci u ponašanju i negativne strane 

patrijarhata, propituje se i individualizira želja za vlašću, prisustvo predrasuda, manjak 

empatije, nedostatak entuzijazma! 

OBAZIRANJA 

FEDRO: Viru ti ljubim, što vrijeme leti. 

FEDRINICA: Na šta misliš? 

FEDRO: Na dane koševine na Kupresu. 

FEDRINICA: Kakve to veze ima sa nama? 

FEDRO: Nikakve, mislim na Festival, ženo zanosna. 

FEDRINICA: Hvala! 

FEDRO: Na čemu? 

FEDRINICA: Na tome „zanosna“. 

FEDRO: Pusti to, starom čovjeku se svašta omakne. 

FEDRINICA: (za sebe) Ne bi on priznao pa da ga ubiješ. 

FEDRO: Ja sam čovjek koji djeluje sam, uvijek sam i nikad ništa ne priznajem nikome. 

FEDRINICA: Znam te, ništa me od tebe ne čudi. 

FEDRO: Ako ti tako nastaviš, razbit ću ti ono ogledalo u kupatilu. 

FEDRINICA: To se ti furaš na onog iz predstave? 

FEDRO: Ja sam čovjek koji djeluje sam, uvijek sam i nikad se ne furam na bilo koga. 

FEDRINICA: Što onda hoćeš da mi razbiješ ogledalo? 

FEDRO: Razmišljam da osim ogledala, u nedostatku flaša, razbijem džezvu zajedno sa 

fildžanima i ovom tablom. 

FEDRINICA: Kakav si, ne bi me ništa začudilo. 

FEDRO: Ja mogu šta hoću, ja uvijek djelujem sam i nikad nikom ne podnosim račune. 

FEDRINICA: Ti si najveći, najbolji, jedinstven i nezamjenjiv. 

FEDRO: To su riječi prave zaljubljene, odvažne i iznad svega preplašene žene. 

FEDRINICA: (poluglasno) Što ne podnosim ove njegove začkoljice, ali šutim. Šta ću jadna, 

da me otjera, gdje ću, nema nigdje obišenih… 

SELEKTOR:  
Vahid Duraković 

 

STRUČNI ŽIRI:  

Aldin Omerović 

Marko Misirača 

Vanesa Glođo  

 

MODERATORICA OKRUGLIH 

STOLOVA: 

Senada Milanović 

 

ORGANIZACIONI ODBOR:  

Mirza Idrizović 

Vahid Duraković 

Senada Milanović 

Nedžad Milanović 

Suad Velagić 

Edin Ćatić Bato 

Ermina Musić 

Antonio  Džolan 

Tidža Čaušević 

Elma Idrizović 

 

ŽIRI PUBLIKE: 

Amir Nuhić 

Irhad Topčić 

Edin Korjenić 

Sead Karadža 

Senad Jusić Čupo 

Dunja Boburov 

Emina Hozić 

Munevera Bešlagić 

Belma Šabić 

Ružica Miličević 

 

DIREKTOR FESTIVALA: Mirza 

Idrizović 

ORGANIZATOR KULTURNIH 

AKTIVNOSTI: Vahid Duraković 

 

PR FESTIVALA: Mirza Bušatlić 

 

REDAKCIJA BILTENA:  

Nedžad Milanović, urednik  

Ermina Musić, tehnička urednica  

Suad Velagić  

Ajla Sušić 

Adin Kurbegović 

 

DIGITALNI DIZAJN FESTIVALA: 

Edin Ćatić Bato 

  

TEHNIČKA EKIPA:  

Senad Imamović Struja  

Edin Ćatić Bato  

Jusuf Hozić Caci 

Mahmut Ždralović 

Edin Ćatić Bato 

 

VOLONTERI: 

Adem Ugarak (koordinator), Amna 

Duradbegović, Amar Nurkić, Ajna 

Ždralović, Naida Bušatlić, Una Ugarak, 

Amina Alispahić, Emrah Bušatlić, 

Duradbegović, Lana Marijanac, Lejla 

